
Annotatsiya. 
Mazkur maqolada oliy ta’limni raqamlashtirish sharoitida talabalarning kasbiy 

kompetentligini baholashning zamonaviy metodik yondashuvlari tadqiq etilgan. 
Raqamli baholash muhitida Blum taksonomiyasi va uning Anderson–Krathwohl 
tomonidan takomillashtirilgan modeli asosida bo‘lajak o‘qituvchilarning kasbiy-
pedagogik kompetentligini diagnostika qilish imkoniyatlari yoritilgan. Blum 
taksonomiyasining bilish, tushunish, qo‘llash, tahlil qilish, baholash va yaratish 
darajalari kasbiy kompetentlikning kognitiv tarkibiy qismlari bilan integratsiyalashgan 
holda ko‘rib chiqilgan. An’anaviy testlar hamda Blum taksonomiyasiga asoslangan 
kasbiy-vaziyatli (keys) testlarning didaktik va psixometrik xususiyatlari qiyosiy tahlil 
qilingan. 

Kalit so‘zlar: raqamli baholash, topshiriq, ta’lim, tizim, bilim, Blum 
taksonomiyasi, kasbiy kompetentlik. 

Аннотация. 
В статье исследуются современные методические подходы к оцениванию 

профессиональной компетентности студентов в условиях цифровизации высшего 
образования. Раскрываются возможности диагностики профессионально-
педагогической компетентности будущих учителей в цифровой оценочной среде 
на основе таксономии Блума и её усовершенствованной модели Андерсона–
Кратвола. Уровни таксономии Блума — знание, понимание, применение, анализ, 
оценивание и создание — рассматриваются в интеграции с когнитивными 
компонентами профессиональной компетентности. Проведён сравнительный 
анализ дидактических и психометрических характеристик традиционных тестов 
и профессионально-ситуационных (кейс-) тестов, разработанных на основе 
таксономии Блума. 

Ключевые слова: цифровое оценивание, задание, образование, система, 
знание, таксономия Блума, профессиональная компетентность. 

Abstract. 
This article examines contemporary methodological approaches to assessing 

students’ professional competence in the context of the digitalization of higher education. 
It explores the possibilities of diagnosing prospective teachers’ professional and 
pedagogical competence in a digital assessment environment based on Bloom’s Taxonomy 
and its revised model developed by Anderson and Krathwohl. The levels of Bloom’s 
Taxonomy—knowledge, comprehension, application, analysis, evaluation, and creation—
are considered in integration with the cognitive components of professional competence. 
The didactic and psychometric characteristics of traditional tests and profession-oriented 
situational (case-based) tests developed on the basis of Bloom’s Taxonomy are 
comparatively analyzed. 

Keywords: digital assessment, task, education, system, knowledge, Bloom’s 
Taxonomy, professional competence. 

 
Kirish. Oliy ta’lim tizimini raqamlashtirish sharoitida talabalarning kasbiy kompetentligini shakllantirish va 

uning rivojlanish dinamikasini baholash tizimli-didaktik yondashuvni talab etadi. An’anaviy oliy ta’lim amaliyotida keng 
qo‘llaniladigan standartlashtirilgan test tizimlari asosan talabalarning faktik va konseptual bilimlarini qayta tiklash 
darajasini, ya’ni quyi tartibli fikrlash ko‘nikmalarini o‘lchashga yo‘naltirilgan bo‘lib, ularning real kasbiy faoliyatga 

tayyorligini obyektiv diagnostika qilish imkonini bermaydi. Bo‘lajak o‘qituvchilarning kasbiy kompetentligi murakkab, 
ko‘p komponentli kognitiv tuzilmaga ega bo‘lib, u nafaqat nazariy bilimlarni o‘zlashtirishni, balki ularni o‘zgaruvchan 
pedagogik vaziyatlarda tezkor, moslashuvchan va optimal tarzda qo‘llash ko‘nikmalarini ham o‘z ichiga oladi. Shu 
sababli tadqiqotda raqamli baholash muhitida Benjamin Blum kognitiv maqsadlar taksonomiyasi va uning Anderson-
Krathwohl tomonidan amalga oshirilgan takomillashtirilgan ko‘rinishi talabalarning kasbiy-pedagogik kompetentligini 
o‘lchashning metodologik asosi sifatida qabul qilindi (Anderson & Krathwohl, 2001; Bloom et al., 1956). 

Raqamli baholash muhitida Blum taksonomiyasining kognitiv darajalari talabalarning kasbiy kompetentligi 
tarkibiy qismlari bilan uzviy bog‘lanadi. Ushbu integratsiya talabaning individual kognitiv arxitekturasini loyihalash va 
uning natijalarini diagnostika qilish imkonini yaratadi. Kognitiv soha darajalarining kasbiy kompetentlik ko‘rsatkichlari 
bilan korrelyatsiyasi va ularning raqamli testologik muhitdagi funksional vazifalari quyidagicha tizimlashtiriladi: 

1) Bilish — fanlar bo‘yicha fundamental atamalar, qoidalar, didaktik tamoyillar va metodologik konsepsiyalar, 
shuningdek, ta’lim tizimiga oid normativ-huquqiy hujjatlar mazmunini xotirada saqlash va qayta tiklash qobiliyati. 
Raqamli muhitda ushbu daraja talabaning kasbiy faoliyatining axborot-nazariy poydevorini tashkil etadi va deklarativ 
bilimlarni diagnostika qilishga xizmat qiladi; 

2) Tushunish — didaktik qonuniyatlarning mazmun-mohiyatini anglash, o‘quv materiallarini interpretatsiya 
qilish, pedagogik hodisalarni solishtirish va tasniflash, muayyan dars ssenariylarida yo‘l qo‘yilgan metodik 
xatoliklarning sabablarini tushuntirib bera olish. Bu daraja talabaning nazariy bilimlarni shaxsiy kasbiy tushunchalar 
tizimiga o‘tkaza olganligini ko‘rsatadi; 

3) Qo‘llash — nazariy pedagogik va psixologik bilimlarni, o‘qitish metodlari va raqamli texnologiyalarni standart 
va nostandart o‘quv vaziyatlariga, dars ssenariylariga hamda sinf jamoasi bilan ishlash jarayonlariga muvaffaqiyatli 
tatbiq etish qobiliyati. Bu darajada talaba o‘zlashtirgan algoritmlarni amaliyotda realizatsiya qilish ko‘nikmasini 
namoyish etadi; 

4) Tahlil — murakkab pedagogik tizimlar, dars fragmentlari yoki o‘quvchilar o‘rtasidagi konfliktli vaziyatlarni 
tarkibiy qismlarga ajratish, ular o‘rtasidagi sabab-oqibat aloqalarini aniqlash, dars samarasizligining tub omillarini 
topish va pedagogik jarayonga ta’sir etuvchi yashirin omillarni (latent traits) aniqlash; 

5) Baholash — muayyan o‘quv dasturlari, dars ishlanmalari, metodik yondashuvlar yoki o‘quvchilarning o‘quv 
yutuqlarini baholash mezonlarining samaradorligi bo‘yicha ilmiy va amaliy jihatdan asoslangan xulosalar chiqarish, 
pedagogik qarorlarning to‘g‘riligini mezonlar asosida tekshirish. Bu daraja bo‘lajak o‘qituvchining kasbiy refleksiyasi va 
tanqidiy tafakkuri qay darajada rivojlanganligini ko‘rsatadi; 

6) Yaratish — turli didaktik va texnologik komponentlarni sintez qilish asosida yangi dars modellarini, mualliflik 
dars ishlanmalarini, muammoli topshiriqlar tizimini yoki shaxsiylashtirilgan o‘qitish trayektoriyalarini loyihalash 
qobiliyati [Anderson & Krathwohl, 2001]. 

MUHOKAMA 
An’anaviy va zamonaviy testologik yondashuvlarning qiyosiy tahlili shuni ko‘rsatadiki, an’anaviy nazorat 

vositalari ko‘p hollarda faqat quyi darajalarni (bilish, tushunish) o‘lchashga qodir. Biz tomondan ishlab chiqilgan 
metodika esa yuqori tartibli fikrlash ko‘nikmalarini (qo‘llash, tahlil, baholash) qamrab oluvchi kasbiy-vaziyatli (keys) 
topshiriqlar kontentini loyihalashga yo‘naltirilgan. 

Psixometrik jihatdan ushbu kognitiv darajalar talabalarning yashirin (latent) qobiliyatlarini baholashda 
obyektivlikni ta’minlashga xizmat qiladi (Embretson & Reise, 2000). An’anaviy testlarda talabaning qobiliyati asosan bir 
o‘lchamli yondashuv — faqat yod olingan deklarativ bilimlarni qayta tiklash darajasi orqaligina o‘lchanadi. Taklif 
etayotgan yondashuv esa talabaning malakasiga ko‘p o‘lchamli kasbiy kompetentlik modeli sifatida qaraydi. Ushbu 
modelda bo‘lajak o‘qituvchining qobiliyati oddiy faktik xotira bilan emas, balki murakkab ta’limiy vaziyatlarda to‘g‘ri 
qaror qabul qilish, muammoni tahlil etish va mustaqil baholash kabi o‘zaro integratsiyalashgan yashirin pedagogik 
xususiyatlar majmuasi orqali diagnostika qilinadi. 

Ko‘p o‘lchamli test o‘lchovlari nazariyasi doirasida talabaning kasbiy topshiriqqa to‘g‘ri javob berish va amaliy 
yechim topish ehtimolligi shunchaki tasodifga emas, balki quyidagi to‘rtta asosiy didaktik va psixometrik omilning 
o‘zaro munosabatiga tayangan holda aniqlanadi: 

1) Talabaning individual kompetentlik darajasi (qobiliyati). Bu bo‘lajak mutaxassisning turli kognitiv bosqichlar 
(bilishdan tortib, to yaratishgacha) bo‘yicha kasbiy ko‘nikmalarni qay darajada egallaganligini ko‘rsatuvchi kompleks 
indikator hisoblanadi; 

2) Topshiriqning farqlovchanlik xususiyati. Muayyan kasbiy-vaziyatli savolning yuqori va past o‘zlashtiruvchi 
talabalarni qanchalik xolis va aniq ajratib bera olish qobiliyati. Bu ko‘rsatkich topshiriqning Blum taksonomiyasi 
darajalariga qanchalik mos tuzilganligi bilan belgilanadi; 

3) Topshiriqning mantiqiy murakkabligi. Keltirilgan pedagogik vaziyatning (keysning) talabadan qanchalik 
chuqur idrok va amaliy-metodik yondashuvni talab etishi; 

4) Tasodifiy topish (taxmin qilish) ehtimolligi. Talabaning mavzuni chuqur tushunmasdan turib, shunchaki 
tavakkal qilib to‘g‘ri javobni tanlash imkoniyati darajasi. 

An’anaviy testlarda yopiq variantlar sababli tasodifiy to‘g‘ri javobni belgilash ehtimolligi ancha yuqori (25% yoki 
undan ortiq) bo‘lib, bu baholash natijalarining ishonchliligi va validligini sezilarli darajada pasaytiradi. Biz tomondan 
loyihalashtirilgan kasbiy-vaziyatli (keys) testlarda esa ushbu tasodifiylik omili minimal darajaga (5% atrofida) 
tushiriladi. Bunga sabab shundaki, har bir muqobil javob varianti talabadan shunchaki tayyor ma’lumotni eslashni 
emas, balki chuqur tahliliy va konseptual fikrlashni, bir nechta professional pedagogik qarorlarni o‘zaro qiyoslab, eng 
maqbulligini asoslashni talab etadi. 

Raqamli baholash muhitida an’anaviy testlar va Blum taksonomiyasiga asoslangan kasbiy-vaziyatli formatlovchi 
testlar o‘rtasidagi tizimli va didaktik farqlar quyidagi 1-jadvalda qiyosiy tahlil qilingan. 

1-jadval.Anʼanaviy testlar va Blum taksonomiyasiga asoslangan kasbiy-vaziyatli formatlovchi testlar 
oʻrtasidagi farqlar 

Tizimli va 
didaktik 
mezonlar 

Anʼanaviy nazorat testlari Blum taksonomiyasiga asoslangan keys-
testlar 

Kognitiv 
maqsadlar doirasi 

Asosan “Bilish” va “Tushunish” darajalari 
(faktlar, formulalar, qoidalarni eslash). 

“Qoʻllash”, “Tahlil”, “Baholash” va qisman 
“Yaratish” darajalari. 

Didaktik 
funksiyasi 

Faqat summativ baholash, yakuniy nazorat va 
saralash. 

Formatlovchi (shakllantiruvchi), diagnostik va 
korreksiyalovchi baholash. 

Topshiriqlar 
strukturasi 

Qisqa, kontekstga ega boʻlmagan, yagona toʻgʻri 
javobli savollar. 

Murakkab vaziyatli ssenariy va unga 
bogʻlangan koʻp oʻlchamli savollar zanjiri. 

Tasodifiy javob 
topish koeffitsienti 

Yuqori, taxmin qilish imkoniyati keng. Juda past, mantiqiy va professional 
mulohazaga tayanadi. 

Kasbiy amaliyotga 
yoʻnaltirilganligi 

Juda past, nazariy maʼlumotlarni mexanik 
eslashga majbur qiladi. 

Juda yuqori, real pedagogik va psixologik 
inqirozlarni simulyatsiya qiladi. 

Qayta aloqa 
xususiyati 

Statik va binar (faqat toʻgʻri yoki notoʻgʻri 
ekanligini ball orqali koʻrsatish). 

Dinamik, diagnostik va yaqindan 
koʻmaklashish asoslangan konstruktiv qayta 
aloqa. 

Ushbu didaktik tahlil shuni ko‘rsatadiki, oliy pedagogik ta’limda talabalarning kasbiy kompetentligini obyektiv 
baholash va uni tizimli rivojlantirish uchun an’anaviy test vositalaridan voz kechib, Blum taksonomiyasining yuqori 
darajalarini qamrab oluvchi, raqamli formatda ishlovchi dinamik va moslashuvchan test texnologiyalarini joriy etish 
zarur. 

Kasbiy-vaziyatli (keys) testlarni loyihalashning tizimli-didaktik prinsiplari va kompetensiyaviy jadval 
bilan muvofiqligi. Talabalarning kasbiy kompetentligini aniqlashda oliygoh amaliyotidagi muammoli vaziyatlarni tahlil 
qilish va ularga munosib yechim topish qobiliyati markaziy o‘rin tutadi. Kasbiy-vaziyatli testlar (Case-Based Testing, 
CBT) yoki kalit xususiyatli topshiriqlar (Key Feature Problems, KFP) talabalarni aynan mana shunday amaliy va tahliliy 
faoliyatga tayyorlashning eng samarali vositasi hisoblanadi. Biz tomondan taklif etilayotgan metodikada keys-testlar 
kontentini loyihalash ma’lum bir tizimli-didaktik prinsiplarga va qat’iy mezonlarga asoslanadi. 

Keys-testlarni loyihalashning asosiy didaktik prinsiplari quyidagilardan iborat: 
1) Professional autentlik prinsipi. Keys tarkibidagi ssenariy real ta’lim jarayonida o‘qituvchi va o‘quvchilar, ota-

onalar hamda maktab ma’muriyati o‘rtasida yuzaga keladigan haqiqiy pedagogik, psixologik yoki metodik 
muammolarni aniq aks ettirishi lozim. Sun’iy yoki darsliklardagi haddan tashqari ideallashtirilgan vaziyatlar talabaning 
real amaliyotga moslashuviga yordam bermaydi; 

2) Didaktik muammolilik prinsipi. Keys matnida ziddiyatli, ko‘p faktorli va yagona to‘g‘ri yechimga ega bo‘lmagan 
vaziyat modellashtirilishi shart. Bu talabaning bir nechta muqobil professional yo‘nalishlarni qiyoslash, ularning  
kutilayotgan natijalari va xavf-xatarlarini baholash qobiliyatini faollashtiradi. 

3) Kognitiv izchillik prinsipi. Yagona keys ssenariysi asosida tuzilgan savollar tizimi oddiydan murakkabga qarab 
rivojlanishi va Blum taksonomiyasining “Qo‘llash”, “Tahlil” va “Baholash” kabi darajalarini bosqichma-bosqich qamrab 
olishi lozim. 

4) Psixometrik validlik va ishonchlilik prinsipi. Keys elementlari, savol matnlari va chalg‘ituvchi javob variantlari 
(distraktorlar) talabaning taxminan javob topish imkoniyatini istisno qilishi, o‘lchanayotgan kompetensiya 
indikatorlariga to‘liq mos kelishi va yuqori farqlovchanlik xususiyatiga ega bo‘lishi zarur. 

Kasbiy-vaziyatli test topshiriqlarining strukturaviy arxitekturasi uchta majburiy blokdan tashkil topadi: 

 
1) Muammoli matn. Dars jarayoni, undagi subyektlar xulq-atvori, yuzaga kelgan didaktik yoki psixologik ziddiyat 

lirik chekinishlarsiz, ammo professional terminologiyadan foydalangan holda qisqa va loʻnda bayon etiladi. 
2) Kontekstual oʻzgaruvchilar. Sinfning yosh xususiyatlari, oʻquvchilarning psixologik profillari, qoʻllanilayotgan 

oʻqitish texnologiyalari yoki raqamli vositalarning texnik koʻrsatkichlari, dars mavzusi va maqsadi kabi qoʻshimcha 
maʼlumotlar tizimi. 

3) Bogʻlangan savollar matritsasi. Keys matni boʻyicha ketma-ketlikda keladigan va har biri muayyan professional 
kompetensiya darajasini oʻlchaydigan koʻp variantli topshiriqlar majmuasi. 

Tadqiqotimiz doirasida ishlab chiqilgan metodikada keys-testlar strukturasi pedagogik oliygoh talabalari uchun 
tasdiqlangan professional kompetensiyalar matritsasi bilan toʻliq muvofiqlashtirilgan. Ushbu muvofiqlik har bir test 
topshirigʻining konstruktiv validligini taʼminlaydi. 2.4-jadvalda kasbiy kompetensiyalar va kognitiv darajalarning oʻzaro 
muvofiqligi taqdim etilgan 

2-jadval. Kasbiy kompetensiyalar va kognitiv darajalarning oʻzaro muvofiqligi 

Professional 
kompetensiya 
sohalari 

Ichki kompetensiya-
lar tarkibi 

Blum taksonomi-
yasi darajasi 

Baholash 
indikatorlari va 
talaba faoliyati 

Keys-test topshirigʻining 
loyihalanish shakli 

Didaktik-
metodik 
kompetentlik 

- Darsni loyihalash 
- Metodlarni tanlash 
- Mazmunni moslashti-
rish 

Qoʻllash Nazariy didaktik 
tamoyillarni real dars 
sharoitida 
oʻquvchilarning yosh va 
oʻzlashtirish darajasiga 
mos ravishda tatbiq eta 
olish. 

Real dars ssenariysida 
yuzaga kelgan dars 
maqsadidan ogʻish 
muammosini hal qilish 
uchun optimal didaktik 
metodni qoʻllash vazifasi. 

Psixologik-
refleksiv 
kompetentlik 

- Sinfni boshqarish 
- Konfliktlarni yechish 
- Guruhlararo 
dinamika 

Tahlil Oʻquvchilar oʻrtasidagi 
ziddiyatli muloqot va 
xulq-atvordagi 
ogʻishlarning ijtimoiy-
psixologik sabablarini 
tahlil qilish va aniqlash. 

Sinfdagi kognitiv va 
emotsional inqiroz 
ssenariysida 
ishtirokchilarning xatti-
harakati sabab-oqibat 
zanjirini tahlil qilish 
topshirigʻi. 

Raqamli-
texnologik 
kompetentlik 

- AKT ni 
integratsiyalash 
- Axborot xavfsizligi 
- Raqamli monitoring 

Baholash Raqamli platformalar 
va oʻquv dasturlarining 
didaktik 
samaradorligini 
baholash, ularni 
oʻquvchilar xavfsizligi 
nuqtai nazaridan tahlil 
qilish. 

Darsda raqamli vositani 
notoʻgʻri qoʻllash 
oqibatida kelib chiqqan 
didaktik muammoni va 
pedagogning qarorlarini 
baholash vazifasi. 

Bunday loyihalash arxitekturasi talabaga o‘z bilimlarini statik shaklda emas, balki dinamik va qaror qabul qilish 
jarayonida namoyon etish imkonini beradi. Natijada talaba test topshirig‘ini bajarish jarayonida real professional 
rollarga kirishadi, bu esa uning darsga bo‘lgan kognitiv jalb qilinganligini va amaliy tayyorgarlik darajasini keskin 
oshiradi. 

XULOSA 
Xulosa qilib aytganda, raqamli baholash muhitida Blum taksonomiyasidan foydalanish talabalarning kasbiy 

kompetentligini kompleks baholash imkonini beradi. Blum taksonomiyasining kognitiv darajalarini kasbiy 
kompetensiyalar bilan integratsiyalash orqali nafaqat bilimlarni eslab qolish, balki ularni qo‘llash, tahlil qilish, baholash 
va yangi yechimlar yaratish qobiliyatlarini ham aniqlash mumkin. 

Kasbiy-vaziyatli (keys) testlardan foydalanish real pedagogik vaziyatlarni modellashtirish, talabalarning amaliy 
va tahliliy fikrlashini baholash hamda kasbiy kompetentligini diagnostika qilish imkonini beradi. Bunday topshiriqlar 
an’anaviy testlarga nisbatan yuqori darajadagi kognitiv faoliyatni baholashga yo‘naltirilgan. 

Shuningdek, keys-testlarni ishlab chiqishda professional autentlik, didaktik muammolilik, kognitiv izchillik, 
validlik va ishonchlilik prinsiplariga rioya qilish baholash sifatini oshirishga xizmat qiladi. Har bir topshiriqning 
muayyan kasbiy kompetensiya va kognitiv darajaga moslashtirilishi uning diagnostik qiymatini kuchaytiradi. 

Tadqiqot natijalari Blum taksonomiyasi, raqamli baholash va kasbiy-vaziyatli testlarning o‘zaro integratsiyasi 
bo‘lajak o‘qituvchilarning kasbiy tayyorgarligini baholashning metodik imkoniyatlarini kengaytirishini ko‘rsatadi. 
Mazkur yondashuv talabaning bilimini statik natija sifatida emas, balki real kasbiy vaziyatlarda bilimdan foydalanish va 
mustaqil qaror qabul qilish qobiliyati sifatida baholashga imkon beradi. 

